
UDHËZIM I PËRBASHKËT
Nr. 22, datë 5.6.2020

PËR MËNYRËN E NDËRVEPRIMIT TË PROGRAMEVE SOCIALE TË
STREHIMIT ME SHËRBIMET SOCIALE TË PUNËSIMIT, ARSIMIT DHE

KUJDESIT SHËNDETËSOR
Në mbështetje të pikës 4, të nenit 102 të Kushtetutës së Republikës së Shqipërisë dhe të nenit 12

të ligjit nr. 22/2018, “Për strehimin social”, ministri i Financave dhe Ekonomisë, ministri i
Shëndetësisë dhe Mbrojtjes Sociale dhe ministri i Arsimit, Sportit dhe Rinisë,

UDHËZOJNË:
1. Njësitë e vetëqeverisjes vendore, përmes strukturave të tyre përgjegjëse të strehimit, informojnë

ministritë përgjegjëse për strehimin, punësimin, arsimin dhe kujdesin shëndetësor dhe social, si dhe
institucionet e tyre të varësisë, për listën e personave përfitues nga programet e strehimit social.
Njësitë e vetëqeverisjes vendore përdorin bazën e të dhënave në nivel vendor për strehimin social
për këmbimin e informacioneve dhe mbajtjen e kontakteve me qëllim ndërveprimin gjatë zbatimit të
programeve të strehimit social me ministritë përgjegjëse për strehimin, punësimin, arsimin dhe
kujdesin shëndetësor e social.

2. Strukturat përgjegjëse të ministrive për strehimin, punësimin, arsimin dhe kujdesin shëndetësor
e social identifikojnë nevojat për punësim, arsim, shërbime shëndetësore dhe sociale të personave që
përfitojnë nga programet e strehimit social dhe ndjekin përmes strukturave përgjegjëse të
administratës shtetërore adresimin e nevojave sipas fushave të përgjegjësisë.

3. Strukturat përgjegjëse të ministrive përgjegjëse për strehimin, punësimin, arsimin dhe kujdesin
shëndetësor e social, në përputhje me programet e shërbimit sipas fushës së përgjegjësisë, përdorin
bazën e të dhënave në nivel kombëtar dhe vendor për strehimin social, sipas qasjes që ata kanë në to
në përputhje me legjislacionin në fuqi, për shërbimet për punësim, arsim dhe ato shëndetësore e
sociale nga të cilat përfitojnë personat.

4. Ministritë, sipas fushave të tyre të përgjegjësisë dhe përmes institucioneve ekzekutive dhe të
shërbimit, angazhohen si vijon:

a) Ministria përgjegjëse për programet sociale, në bashkëpunim e koordinim me institucionet e
varësisë:

i. në bazë të ligjit për përkujdesjen shoqërore, personat që përfitojnë nga programet e strehimit
social, përfitojnë, sipas nevojës, nga shërbimet e kujdesit shoqëror përfshirë shërbimet
parashoqërore, në qendrat komunitare përfshirë qendrat e zhvillimit, shërbimet në qendrat
rezidenciale përfshirë strehëzat, shërbimet shoqërore në situatë emergjence, shërbimet e kujdesit
alternativ për fëmijët pa kujdes prindëror, si dhe shërbimet e specializuara dhe shërbimin e
këshillimit me telefon ose on-line;

ii. SHSSH-i, në përputhje me ligjit për përkujdesjen shoqërore shërbimet përditëson të dhënat për
përfituesit dhe subjektet kërkuese të kujdesit shoqëror në Regjistrin Elektronik Kombëtar;

iii. për rastet e personave përfitues nga programet e strehimit social me aftësi të kufizuara,
Komisioni Shumëdisiplinor i Vlerësimit të Aftësisë së Kufizuar (KSHVAK), sipas nevojave, përgatit
rekomandimet për shërbime sipas akteve ligjore e nënligjore në fuqi;

iv. strukturat përgjegjëse në Ministrinë e Shëndetësisë dhe Mbrojtjes Sociale ndjekin mbarëvajtjen
e përfitimit nga shërbimet e kujdesit shoqëror për personat përfitues nga programet e strehimit
social.



b) Ministria përgjegjëse për kujdesin shëndetësor, në bashkëpunim e koordinim me institucionet e
varësisë:

i. kujdeset që Fondi i Sigurimit të Detyrueshëm të Kujdesit Shëndetësor (FSDKSH) të angazhojë
strukturat përgjegjëse për ndjekjen e shërbimeve sipas fushës së përgjegjësisë për përfituesit e
programeve sociale të strehimit. FSDKSH-ja përcakton paketën higjieno-sanitare dhe mundëson
shpërndarjen e saj për personat përfitues të strehimit social.

c) Ministria përgjegjëse për punësimin, në bashkëpunim e koordinim me institucionet e varësisë:
i. Agjencia Kombëtare për Punësim dhe Aftësim (AKPA) angazhon strukturat përgjegjëse për

çështjet e lidhura me punësimin e personave që përfitojnë nga programet e strehimit social, me
qëllim integrimin e tyre në tregun e punës përmes përfshirjes së tyre në njërin nga programet e
punësimit dhe formimit që ajo ofron (Programi i Ndërmjetësimit për Punë, Programi i Nxitjes së
Punësimit, Programi i Formimit Profesional, Programi i Pagesës së Papunësisë ose shërbimet
migratore dhe imigratore);

ii. AKPA-ja merr masa për të zbatuar nevojat e identifikuara të personave që përfshihen në
programe sociale të strehimit dhe i trajton ato me prioritet edhe në respektim të përcaktimeve të
legjislacionit në fuqi për punësimin e kategorive në nevojë ose të kujdestarëve të tyre;

iii. AKPA-ja gjeneron informacione nga baza e të dhënave “Sistemi i Shërbimeve të Punësimit
dhe Aftësimit” dhe informon strukturat përgjegjëse të strehimit në njësitë e vetëqeverisjes vendore
për personat që përfitojnë nga programet e strehimit social në ministrinë përgjegjëse për strehimin
me të dhëna për punëkërkuesin, punëdhënësin dhe vende të lira pune.

ç) Ministria përgjegjëse për arsimin, në bashkëpunim e koordinim me institucionet e varësisë:
i. zyrat vendore të arsimit parauniversitar (ZVAP) vepron përmes strukturave përgjegjëse të veta

për mbështetjen e integrimit të personave përfitues të programeve të strehimit social në sistemin
arsimor gjithëpërfshirës;

ii. ZVAP-ja mbështet dhe zbaton rekomandimet për personat përfitues të programeve të
strehimit social dhe informon strukturat përgjegjëse të strehimit në njësitë e vetëqeverisjes vendore
për personat që përfitojnë nga programet e strehimit në ministrinë përgjegjëse për arsimin;

iii. ZVAP-ja garanton ofrimin e kujdesit të veçantë për nxënësit e arsimit bazë dhe të mesëm të
lartë që janë anëtarë të familjeve përfituese të një programi strehimi social sipas përcaktimeve në
legjislacionin në fuqi në fushën e arsimit dhe fëmijët me aftësi të kufizuara në shkollat publike të
arsimit bazë dhe të mesëm të lartë me qëllim gjithëpërfshirjen e tyre në arsim;

iv. ZVAP-ja siguron arsimin e fëmijëve me aftësi të kufizuara, të familjeve që kanë përjetuar
dhunë, të fëmijëve që vijnë nga familje që përfitojnë strehim social, në institucione arsimore publike
të arsimit bazë, speciale ose jo speciale, sipas legjislacionit në fuqi;

v. Për nxënësit e arsimit bazë dhe të mesëm të lartë që janë me aftësi të kufizuara që vijnë nga
familje me probleme sociale apo që kanë përjetuar dhunë, ZVAP-ja merr përsipër sigurimin e
mësuesit ndihmës dhe shërbimet rehabilituese, sipas kuadrit ligjor në fuqi.

vi. ZVAP-ja referon rastet kur një fëmijëve duhet të përfshihet në këto programe.
vii. ZVAP-ja bashkëpunon me njësitë e vetëqeverisjes vendore për të siguruar këto shërbime edhe

për fëmijët e arsimit parashkollor.
5. Ministritë përgjegjëse për strehimin, punësimin, arsimin dhe kujdesin shëndetësor, si dhe

njësitë e vetëqeverisjes vendore, përmes strukturave përgjegjëse të tyre identifikojnë nevojat për
trajnime të nëpunësve të angazhuar sipas këtij udhëzimi në ndjekjen dhe garantimin e ofrimit të
shërbimeve të strehimit, punësimit, arsimit dhe kujdesit shëndetësor dhe social sipas fushave të
përgjegjësisë së tyre. Ministritë marrin masa për ofrimin e trajnimeve sa më shpejt sipas identifikimit
të nevojave.



6. Ministritë përgjegjëse për strehimin, punësimin, arsimin dhe kujdesin shëndetësor e social
lidhin rast pas rasti, sipas nevojës, marrëveshje të posaçme bashkëpunimi me objekt caktimin e
mënyrës së ndërveprimit të programeve të strehimit social me ato të arsimit, sociale dhe
shëndetësore, përfshirë edhe njësitë e vetëqeverisjes vendore.

Ky udhëzim hyn në fuqi pas botimit në Fletoren Zyrtare.
MINISTËR I FINANCAVE DHE EKONOMISË

Anila Denaj
MINISTËR I SHËNDETËSISË DHE MBROJTJES SOCIALE

Ogerta Manastirliu
MINISTËR I ARSIMIT, SPORTIT DHE RINISË

Besa Shahini


